
Mabagal na nagising si Lilian Tamayo dahil may masuyong 
humahalik sa kanyang tainga. Mainit ang hininga ng kanyang 
Prince Charming at nagdudulot iyon ng matinding kiliti. 
Bumuntong-hininga siya bago marahang bumalikwas para 
harapin ang guwapong mukha… ng kanyang alagang German 
Shepherd na si Hercules. 

Nakatapak ang unang dalawang paa nito sa kanyang kama 
at humihingal na nakatingin sa kanya. Nakaupo rin sa kama ang 
kanyang Siamese cat na si Iris. Kumurap siya habang pinapanood 
ng dalawang alaga at sinulyapan ang relong nagsasabing alas siete 
na ng umaga. Daig pa ng mga ito ang alarm clock sa paggising 
sa kanya. Kaya lang, wala silang konsepto ng weekends kung 
kailan puwede siyang bumangon ng tanghali kaya kahit Linggo 
ay ginigising siya ng mga ito ng seven o’clock on the dot para sa 
kanilang almusal.

Humikab si Lily bago bumangon dahil kapag muli siyang 
natulog, malamang daganan na siya ng mga alaga. At iyon ang 
pathetic doon, hindi ba? Na isang German Shepherd at isang 
supladitang pusa ang kasama niya sa kanyang kama at hindi 
guwapong lalaki? 

Sa edad na twenty-eight, hindi pa rin nakakahanap ng tunay 
na Prince Charming si Lily. Hindi naman siya no boyfriend since 
birth. Dalawa naman na ang nagkamali sa kanya pero iyon na 
nga. Pagkakamali talaga ang dalawa. 

Iyong una, si Rex, hindi sila nito nagtagal dahil hindi ito 
mahilig sa mga hayop at allergic sa balahibo ng pusa. Ano naman 

ang ine-expect ng ugok at nanligaw ito sa isang vet med student? 

Iyong pangalawa naman, sa sobrang hilig sa hayop, 
ipinagpalit siya sa isang babaeng mukhang seahorse. 

Buti pa iyong mga alaga niya. Galit si Herc at Iris sa mga 
naging boyfriend niya. Kung sinunod lamang niya ang mga alaga, 
malamang hindi na siya nag-aksaya ng panahon sa mga walang 
kakuwenta-kuwentang lalaki. Sa susunod na may manligaw sa 
kanya, ipakikilala muna niya ang mga alaga rito at masusing 
pag-aaralan ang magiging reaksyon ng mga ito sa binata. Ang 
mga ito na ang bahala sa love life niya.

Nag-ayos siya ng kama bago bumaba sa kusina. Una niyang 
nilagyan ng Alpo ang doggy bowl ni Herc bago binigyan ng Friskies 
si Iris. Pinalitan na rin niya ang tubig na nasa mga water dishes 
ng mga ito bago tinungo ang lalagyan ng kitty litter ng kanyang 
pusa. 

Hay. Ganito na lang ba araw-araw? Gigisingin siya ng 
halik ng isang aso at maglilinis ng poopoo ng pusa? Wala bang 
pagkakaiba? Wala bang lalaking manggigising sa kanya para 
halikan siya at pagsilbihan? Napabuntong-hininga na lang si Lily. 
Asa pa siya. 

Kung magkakaroon siya ng boyfriend, hindi niya iyon 
makikita sa Buena Suerte, El Nido, Palawan kung saan siya 
nakatira. 

Maganda sa El Nido. Isa na siguro ito sa mga lugar na 
pinakamalapit sa itsura ng paraiso. Isa itong sikat na tourist 

destination lalo na sa mga divers. Kapag umakyat nga siya sa 
rooftoop ng kanyang klinika, tanaw na niya ang hugis crescent 
moon na baybay-dagat, asul na asul na tubig at mga limestone 
cliffs at mga burol. Oo, napakaganda sa El Nido, pero dahil 
doon siya ipinanganak at lumaki, parang naging bulag na siya 
sa kagandahang iyon.  

Isa pa, pakiramdam ni Lily ay wala sa Buena Suerte ang 
future niya, sa buhay or otherwise, pero hindi naman siya 
makapagsabi sa pamilya na gusto niyang umalis. Baka atakihin 
sa puso ang kanyang overprotective na tatay at ang tatlo niyang 
kuya. Hindi ba’t salitan pa ang mga ito sa pagdalaw sa kanya every 
other month noong nasa kolehiyo pa siya sa UPLB kahit mahal 
ang pamasahe mula Palawan hanggang Los Baños? At noong 
nalaman ng mga ito na may nanliligaw sa kanya, aba’t sabay-sabay 
pa talagang dumayo ang apat. Ang natatanging nagtitiwala sa 
kanya ay ang kanyang nanay na wala rin namang nagagawa kung 
mag-OA ang mga lalaki sa buhay niya sa pagprotekta sa kanya.  

Ngayon, Linggo, malamang magsisimba lang siya pero 
pagkatapos ay babalik na lang siya sa klinika. Kadalasan sarado 
iyon kapag Linggo at nagbubukas lamang kapag may emergency. 
Hindi ganoon karami ang nangangailangan ng beterinaryo sa 
Poblacion.  

Dumiretso siya sa klinika matapos ang misa. Habang 
naglalakad, binati siya ng ilang mga nakasalubong at minsang 
nakipag-usap sa mga ito. Hawak na ni Lily ang susi ng kanyang 
klinika nang marating niya ang pinto. Kumunot ang noo niya nang 

makita ang bakas ng dugo sa sahig sa harapan niyon. Kinabahan 
na rin siya nang makita ang dugo sa seradura. 

Marahan niyang inabot ang doorknob at pinihit iyon. 
Hindi na siya nagulat nang bumukas ang pinto nang hindi niya 
sinususian. Mahigpit niyang hinawakan ang susi. Gaya ng turo 
ng kanyang kuya, maaari niya iyong gamiting sandata. 

Napansin niya ang dugo sa divider na naghihiwalay sa 
reception area sa examination room ng klinika. Marka iyon ng 
kamay. Kung sino man ang nasa klinika niya, may sugat iyon. 

Natalo ng pag-aalala ang kanyang takot. Mabilis niyang 
tinungo ang examination room, bago ang operating room sa 
likod niyon. Sa sahig ng operating room, sa tapat ng cabinet kung 
saan niya tinatago ang mga gamot, may nakahandusay na lalaki. 
Nakasuot ito ng pantalon pero wala itong pang-itaas at nakikita 
niya ang gasa na nakatapal sa isang braso nito. Mapula na ulit 
iyon sa dugo. Gamit nitong unan ang isang nakabalumbon na itim 
na t-shirt, at sa tabi nito ay isang  uri ng vest na maraming bulsa.

Mabilis niya itong nilapitan. “Mama,” tawag niya bago 
marahang inihiga ang lalaki. “Mama, anong nangyari sa ’yo?”

Napasinghap si Lily nang makitang may isa pa itong sugat sa 
dibdib, sa bandang balikat, puno ng pasa ang mukha at katawan, 
dumurugo ang mga labi nito at may sugat rin sa ulo at sa binti 
na nilagyan na rin nito ng gasa. Nag-aapoy sa lagnat ang lalaki 
at nanginginig. 

“Mama,” muli niyang inuga ang balikat ng estranghero.

Nagpakawala ito ng isang malalim na buntong-hininga at idinilat 
ang matang hindi namamaga. Nakasara ang kanan nitong mata. 

“Kailangan kitang dalhin sa ospital,” sabi niya bago 
nagsimulang tumayo. Limampu’t limang kilometro ang layo ng 
pinakamalapit na ospital sa kanila, at kailangan niyang madala 
roon ang binata.

Napasinghap siya nang bigla siyang hawakan ng lalaki. 
“Huwag.” Mahina ang tinig nito. “Papatayin nila ako.”

“Papatayin nino?” tanong ni Lily. 

“Please, maawa ka, Ma’am. Huwag mo ‘kong dalhin sa 
ospital. Papatayin nila ako.” Iyon lang ang nasabi nito bago 
tumirik na muli ang mga mata at nawalan ng malay.


